
Visoki predstavnik ukazao na
tri pitanja u kojima se mora
ostvariti  napredak  do  20.
juna
Visoki predstavnik Christian Schwarz-Schilling danas je tražio
od  čelnika  grada  Mostara  da  ubrzaju  proces  integracije  u
gradu,  istaknuvši  tri  urgentna  pitanja  koja  moraju  biti
riješena prije narednog sastanka Upravnog odbora Vijeća za
implementaciju mira krajem juna.

“Zabrinut sam zbog trenutnog zastoja u procesu ujedinjenja
Mostara.  Želio  bih  da  krajem  juna  izvijestim  Vijeće  za
implementaciju mira da stvari u Mostaru napreduju, ali ako ne
bude konkretnih rezultata do kraja juna moraću javno prozvati
one koji su odgovorni za zastoj,” rekao je visoki predstavnik.

Tri ključna pitanja u kojima se mora postići napredak su:

Usvajanje budžeta Grada Mostara;
Konačno  formiranje  Gradske  uprave.  To  podrazumijeva
usvajanje  plana  sistematizacije  kako  bi  se  omogućilo
objavljivanje  konkursa  za  45  radnih  mjesta  državnih
službenika;
Formiranje jedinstvenog komunalnog preduzeća u Mostaru.

Visoki  predstavnik  je  naglasio  da  neće  intervenisati  u
rješavanju ovih pitanja, te da ih gradske vlasti moraju same
riješiti. Također je istaknuo kako očekuje konkretne pomake do
20. juna i da mu Vijeće do tog roka mora podnijeti izvještaj.

“Ne  razmatram  mogućnost  novog  specijalnog  režima  ili
supervizora  za  Mostar.  Mislio  sam  ono  što  sam  rekao  u
februaru: neću donositi odluke umjesto vas,” rekao je visoki

predstavnik.

“Također  neću  razgovarati  o  bilo  kakvim  izmjenama  Statuta
Grada Mostara. Statut ostaje na snazi i mora biti u potpunosti
implementiran.” dodao je visoki predstavnik.


